
Shrikrishna Mangalashtakam

శ్రీకృష్ణమఙ్గలాష్టకమ్   

శ్రీనారీవదనామ్బుజస్య  తరణిః శ్రీవత్సధారీ  హరిః
శ్రీవైకుణ్ఠవిలాసలోలుపమతిః    శ్రీకౌస్తుభాలఙ్కృతః  ।
శ్రీమద్బ్రహ్మపినాకిపూజితపదః  శ్రీశఙ్ఖచక్రాఙ్కితః  
శ్రీవ్యాసార్యమనోఽమ్బుజస్థిరరతిః   కుర్యాత్సదా మఙ్గలమ్  ॥ ౧॥
కస్తూరీయుతగన్ధలేపుతతనుః  కున్దాబ్జమాలాధరః 
కేయూరాదిసమస్తభూషణయుతః కఞ్జాదిచిహ్నాఙ్కితః  ।
మీనాఙ్కాద్భుతకోటిసున్దరతనుర్మాయాతిగో  మాధవః
శ్రీవ్యాసార్యమనోఽమ్బుజస్థిరరతిః   కుర్యాత్సదా మఙ్గలమ్  ॥౨॥
దేవానామధిపః పినాకిసుసఖో దేవారిదర్పాపహః
కౌణ్డిన్యాదితపస్విసఙ్ఘవినుతః   కౌన్తేయసంరక్షకః ।
వేద్యాద్యర్థపదక్రమాదిసమితో   విశ్వాధినాథో హరిః
శ్రీవ్యాసార్యమనోఽమ్బుజస్థిరరతిః   కుర్యాత్సదా మఙ్గలమ్  ॥ ౩॥
పృథ్వీభారనివారణీ సునిరతః పృథ్వీపతిః పార్థివైః 
మాన్ధాతృప్రముఖైః    సమర్చితపదో మీనాన్తతాతో గురుః ।
నక్షత్రాధిపచణ్డభానునయనో   నాగేన్ద్రశాయీ  హరిః
శ్రీవ్యాసార్యమనోఽమ్బుజస్థిరరతిః   కుర్యాత్సదా మఙ్గలమ్  ॥ ౪॥
సర్వజ్ఞః  సనకాదిభిః పరివృతః సర్వేషు కృత్యేష్వపి
ధ్యేయో ధామనివాసబిమ్బవసతిః సర్వజ్ఞచూడామణిః  ।
సత్యజ్ఞానశుభస్వరూపసుఖదః  సర్వేష్టదాతా  హరిః
శ్రీవ్యాసార్యమనోఽమ్బుజస్థిరరతిః   కుర్యాత్సదా మఙ్గలమ్  ॥ ౫॥
గోవిన్దో గరుడధ్వజో గురుతమో గాఙ్గేయసంరక్షకః
గాఙ్గేయామ్బరచుమ్బితో  గగనసద్గఙ్గాపతిర్గోగతిః    ।
గన్ధర్వాదిసుగీతహృష్టహృదయో   గోపాలబాలాన్వితః
శ్రీవ్యాసార్యమనోఽమ్బుజస్థిరరతిః   కుర్యాత్సదా మఙ్గలమ్  ॥౬॥

శ్రీకృష్ణమఙ్గలాష్టకమ్   

యజ్ఞేశో  యదునన్దనో  యదుపతిర్యజ్ఞేశ్వరో  యజ్ఞభుక్
యజ్ఞఘ్నేశతనూజభావభరితో  యజ్ఞాఽభిధేయో  హరిః ।
యజ్ఞోద్భాసవిభూతయజ్ఞఫలదో   యజ్ఞప్రియః   శ్రీకరః
శ్రీవ్యాసార్యమనోఽమ్బుజస్థిరరతిః   కుర్యాత్సదా మఙ్గలమ్  ॥ ౭॥
పూర్ణప్రజ్ఞమతస్థితార్యసుఖదః     పూర్ణేన్దుబిమ్బస్థితః  
పుణ్యానేకఫలప్రదానచతురః  శ్రీపుణ్డరీకప్రియః    ।
విజ్ఞానాద్యమలాకృతిర్విజయతే  శ్రీవిట్ఠలః   శ్రీకరః
శ్రీవ్యాసార్యమనోఽమ్బుజస్థిరరతిః   కుర్యాత్సదా మఙ్గలమ్  ॥౮॥
॥ ఇతి శ్రీవ్యాసరాజవిరచితం  శ్రీకృష్ణమఙ్గలాష్టకమ్     ॥

